
Útdráttur 

 
Aðgengi og tækifæri nemanda með áskoranir og fatlanir af ýmsu tagi til tónlistarnáms er 

rauður þráður í verkefninu og er leitast við að skoða bæði hvar tækifærin og vandamálin 

liggja. Fjallað verður um niðurstöður rannsókna á áhrifum tónlistar á þroska og andlega 

líðan, sjálfsöryggi og sjálfsmynd en jákvæð áhrif á þessa þætti, ásamt fleirum, er 

staðreynd. Einnig verður heilunargildi tónlistar tekið fyrir og færð verða rök fyrir því hvers 

vegna það sé mikilvægt að iðka tónlist. Stuðst verður við almenna hluta aðalnámsskrár 

tónlistarskóla sem segir að kennsluaðferðir skuli ekki mismuna nemendum og að koma 

verði til móts við nemendur með ólíkar þarfir. Niðurstöður ýmissa rannsókna á 

tónlistarskólum og tónlistarnámi verða einnig skoðaðar með áherslu á aðgengi, aðstöðu 

tónlistarskóla til að taka á móti nemendum með áskoranir og fatlanir og þær tillögur sem 

gerðar eru til að bæta stöðuna. Til að kynnast þessum raunveruleika betur tók höfundur tvö 

viðtöl við sérfræðinga á sviðinu en báðar eru þær músíkmeðferðarfræðingar og 

tónlistarkennarar að mennt, með mikla reynslu af tónlistarkennslu nemenda með áskoranir 

og fatlanir. Báðar gefa þær góða innsýn inn í tónlistarkennsluna, viðhorf til tónlistarnáms 

og námsframvindu og mikilvægi sýnileika svo eitthvað sé nefnt. Útfrá viðtölum höfundar 

og þeim þáttum sem skoðaðir voru er niðurstaðan því miður sú að í raun hafi ekki öll sama 

aðgengi og tækifæri til tónlistarnáms óháð fötlunum og áskorunum. 

Inngangur  

Tónlist er svo ótrúlegt fyrirbæri. Ég skil ekki hvernig fólk er ekki uppnumið öllum 

stundum yfir þessum hversdagslegu töfrum allt í kringum okkur. Tónlist er grafin í okkur 

sem tegund en sumir vísindamenn sem hafa rannsakað viðfangsefnið vilja meina að tónlist 

sé meðfædd, að við höfum meðfædda tilhneigingu til að laðast að tónlist. Hver hefur ekki 

heyrt lag með grípandi takti og ekki ráðið við líkamann sem einhvern veginn tekur yfir, 

hljómaskipti og texti sem einhvern veginn rífa svo fast í hjartað að maður brotnar eða bara 

þegar sinfónían stillir hljófærin sín á tónleikum og einhverra hluta vegna situr maður í 

sætinu sínu með gæsahúð niður í tær.  

Ég hef alltaf heillast mjög af þessum áhrifamætti sem tónlist hefur en það var í raun 

ekki fyrr en ég byrjaði að vinna með fólki með fatlanir sem ég gerði mér fyllilega grein 

fyrir hversu mögnuð tónlist er og hvað hún getur gert. Í október 2022 sá ég færslu frá 

Downs-félaginu á facebook þar sem var mynd af litlum strák að spila á ukulele. Við 

myndina var skrifuð vitnun í strákinn: „Tónlist er mikilvægur hluti af mínu lífi. Hver veit 

nema ég verði rokkstjarna í framtíðinni.“ Þessi mynd og þessi orð fengu mig til að hugsa. 

Þetta er virkilega góður punktur hjá honum. Því hver veit nema þessi litli strákur verði 

rokkstjarna í framtíðinni. Ég reyndi þá að muna eftir nemendum með einhverja fötlun eða 

áskorun úr mínu tónlistarnámi, þá eitthvað sem hægt var að sjá. Ég gat talið þá á annari 

hendi. Ég var í almennum tónlistarskóla frá fimm ára aldri og þangað til ég varð tvítug, það 

eru 15 ár. Ég geri mér grein fyrir því að ég hafi eflaust alls ekki hitt alla nemendurna sem 

voru með einhvers konar áskoranir en mér finnst mjög ólíklegt að það hafi einfaldlega ekki 

fleiri einstaklingar með áskoranir eða fatlanir af einhverju tagi haft áhuga á að læra tónlist 

á svo löngu tímabili. En hver er þá hindrunin?  

Í verkefninu er leitast við að skoða aðgengi og tækifæri barna með áskoranir og fatlanir 

til tónlistarnáms. Hvar liggja tækifærin og hvar liggja vandamálin? Í fræðikafla 

ritgerðarinnar er meðal annars stuðst við skýrslu Anne Bamford um list- og 

menningarfræðslu á Íslandi frá 2011 sem og skýrslu um niðurstöður funda á vegum 

stýrihópa um menntun fyrir öll sem haldnir voru 2019 en þar voru aðgengi og tækifæri 

nemenda sem þarfnast sérstaks stuðnings ýmist vegna fatlana eða áskorana í umræðum. 

Verkefnið inniheldur tvö viðtöl höfundar við sérfræðinga á sviðinu en báðar eru þær 

músíkmeðferðarfræðingar og tónlistarkennarar að mennt og með mikla reynslu af 

tónlistarkennslu nemenda með áskoranir og fatlanir. Þær gefa góða innsýn inn í þennan 

raunveruleika, tónlistarkennsluna, kennsluaðferðir, viðhorf til tónlistarnáms og 

námsframvindu og mikilvægi sýnileika svo eitthvað sé nefnt.  

1.!Áhrif tónlistariðkunar á andlega líðan 

Tónlist er hluti menningararfs sem hver einasta þekkta þjóð á plánetunni býr yfir og hefur 

tónlistariðkun af ýmsu tagi fylgt mannkyninu í aldir. En tónlist er ekki bara frábær 

skemmtun og tjáningarleið heldur hefur verið sannað að hún hefur mikil áhrif á andlega 

líðan og einnig þróun heilans svo eitthvað sé nefnt.1 Þegar heili fólks er rannsakaður kemur 

í ljós að ákveðnar stöðvar heilans eru í gangi þegar fólk situr kyrrt og hlustar á t.d. talað 

mál, þá eru hreyfistöðvar heilans að jafnaði ekki virkar. En þegar við hlustum á tónlist þá 

fara hreyfistöðvarnar í heilanum í gang, jafnvel þó við sitjum enn kyrr. Dr. Helga Rut 

Guðmundsdóttir, prófessor í tónmennt og tónlistarfræði við Menntavísindasvið HÍ segir 

tónlistariðkun hafa djúpstæð áhrif á þróun heilans. Bara það að læra að spila á hljóðfæri 

hefur varanleg áhrif á taugabrautir í heilanum og mótar þannig heilann. Því meira sem 

tónlist er iðkuð því meiri breytingar sjást í heilanum sé hann skoðaður, þannig að 

tónlistariðkun mælist hreinlega í heilanum. Þau sem hafa rannsakað viðfangsefnið telja að 

þessar breytingar hafi áhrif á einbeitingu og athyglishæfni. Það er því talið að 

ávinningurinn með tónlistarnámi sé meðal annars fólginn í að ákveðin einbeiting verði 

auðveldari einfaldlega vegna þess að tónlistariðkunin eflir taugabrautir sem nýtast okkur 

við ýmislegt fleira en tónlistariðkun.2  

 

1.1! Músíkmeðferð 

Tónlist hefur í öllum sínum fjölbreyttu formum verið notuð á eflandi, uppbyggjandi og 

heilandi máta frá örófi alda. Tónlist hefur verið notuð markvisst sem meðferðartæki, þekkt 

sem músíkmeðferð eða music therapy á ensku. Til að mynda eru dæmi um tónlist notaða 

                                                
1 Svava Jónsdóttir, „Að opna augun fyrir tónlist – viðtal við Helgu Rut Guðmundsdóttur.“ Skólavarðan, 2.tbl 
(haust 2022): 20-21. Sótt 1.september af: https://www.ki.is/um-ki/utgafa/frettir-og-
pistlar/skolavardan/2022/ad-opna-augun-fyrir-tonlistaridkun/. 
2 Svava Jónsdóttir, „Að opna augun fyrir tónlist – viðtal við Helgu Rut Guðmundsdóttur.“ 

sem meðferðartæki af einhverju tagi í skrifum grísku heimspekinganna Plato og Aristotle.3 

En ef við förum aðeins nær okkur í tíma þá var það í kjölfar seinni heimstyrjaldarinnar sem 

músíkmeðferð fór að vekja áhuga fólks sem fræðigrein. Tónlistarfólk fór til hermanna sem 

lágu á spítölum og fluttu tónlist til að létta undir og hjálpa hermönnunum að glíma við þau 

andlegu áföll sem fylgdu þeim úr stríðinu. Fræðimenn fengu áhuga og smám saman fór 

fólk að sérhæfa sig í fræðigreininni.4 

Félag músíkmeðferðarfræðinga á Íslandi, eða Físmús skilgreinir músíkmeðferð sem 

skipulagða notkun tóna, hreyfinga og hljóða sem er beitt til að auka vellíðan, endurnýja, 

viðhalda og þróa andlega og líkamlega heilsu eða getu. Sérfræðingur notar sérstök tón- og 

hljóðáreiti, eiginleika og eðlisþætti tóna og hljóða í þeim tilgangi að ná settum markmiðum 

í meðferð og endurhæfingu fólks sem á við andleg, líkamleg og félagsleg vandamál eða 

fötlun að stríða. Meðferðarferlið tekur mið af þörfum og aðstæðum hvers og eins. Markmið 

meðferðarinnar getur t.d. verið að efla boðskipti eða vitsmunaþroska, örva tjáningu 

tilfinninga, bæta andlega líðan, auka líkamsfærni, auka einbeitingu, efla sjálfstraust og 

sjálfsöryggi.5  

2.!Tónlistarnám 

Samkvæmt rannsóknum virðist enginn vafi leika á því að tónlistariðkun, eða 

tónlistarmenntun er mikilvæg fyrir einstaklinginn. Í samantekt sinni á fyrirlestrum 

professors Wolfgang Mastnak og dr. Helgu Rutar Guðmundsdóttur um áhrif 

tónlistariðkunar á heilastarfsemi segir Helga Sighvatsdóttir, skólastjóri í Tónlistarskóla 

Árnesinga að tónlistarmenntun auki ekki aðeins færni í hljóðfæraleik eða söng heldur virkji 

hún fleiri þroskaþætti en flest annað sem við tökum okkur fyrir hendur. Hún styðji 

einstaklega vel við allan almennan þroska, hafi jákvæð áhrif á líkamsfærni, vitsmunalega 

færni, samhæfingu margra þátta auk félagslegrar færni. Auk þess sem tónlistariðkun geti 

eflt sjálfsmynd, sjálfstraust og andlega líðan almennt. Helga segir það vera samfélagslega 

hagkvæmt að stuðla að útbreiddri tónlistarmenntun fyrir alla. Það þurfi að tryggja öllum 

                                                
3 Gula, Drew, „The psychology of music.“ Soundstripe, september 2023. 
https://www.soundstripe.com/blogs/the-psychology-of-music. 
4 Gula, Drew, „The psychology of music.“  
5 „Músíkmeðferð,“ Tónstofa Valgerðar, október 2023. https://tonstofan.is/. 

börnum þau mannréttindi að fá aðgang að tónlistarnámi, ef mark er tekið á þeim fjölmörgu 

rannsóknum sem gerðar hafa verið á áhrifum tónlistarnáms.6  

Í almenna hluta aðalnámskrár tónlistarskóla í kafla um kennslu og kennsluhætti segir 

að vönduð kennsla sem lagar sig að fjölbreyttum markmiðum nemenda auki líkur á árangri. 

Í skólastarfi tónlistarskóla beri að taka tillit til margbreytilegra áhugasviða nemenda, getu 

þeirra og þroska þannig að skólarnir þjóni öllum þeim sem sækjast eftir tónlistarnámi. 

Kennslan verður að taka mið af þörfum og reynslu einstakra nemenda og efla með þeim 

námsfýsi og vinnugleði. Jafnframt segir að kennsluaðferðir megi ekki mismuna nemendum 

eftir kynferði, búsetu, uppruna, litarhætti, fötlun, trúarbrögðum eða félagslegri stöðu. Líkt 

og Helga Rut segir þá kemur fram í aðalnámskránni að markvisst tónlistaruppeldi miði að 

auknum þroska einstaklinga, þjálfi hugann og efli tjáningarhæfni, auk þess sem gott 

tónlistarnám veiti lífsfyllingu og hafi víðtækt félagslegt gildi. Samkvæmt námskránni þá 

þjóna tónlistarskólar breiðum hópi tónlistaráhugafólks á öllum aldri, bæði þeim sem stunda 

námið sér til ánægju og þeim sem hyggjast leggja tónlistina fyrir sig.7 

 

2.1 Tónlistarsérkennsla 

Nemendur með sérþarfir eru þeir einstaklingar sem víkja frá viðmiði um „eðlilegan“ 

 líkamlegan og/eða andlegan þroska að meira eða minna leyti og þarfnast því sérstakra 

kennslufræðilegra úrræða eða nálgunar og breyttra viðhorfa til námsframvindu. Námsvandi 

nemenda getur m.a. stafað af hreyfitruflunum, erfiðleikum við að samþætta skynáreiti, 

sjón- eða heyrnarskynjunarvanda, áskorunum sem tengjast skertum vitsmunaþroska eða 

erfiðleikum sem tengjast andlegri líðan.  

Í tónlistarsérkennslu, líkt og í hefðbundinni tónlistarkennslu, þá er tónlistin aðalatriðið og 

nemandinn sem glímir við áskoranir af einhverju tagi er hvattur til virkrar þáttöku í 

tónlistartímum. Í tónlistarsérkennslu felst það markmið að kenna fólki að nota tónlist sér og 

öðrum til gleði og ánægju og að auka þekkingu nemandans og tónlistarfærni í samræmi við 

getu. Námskráin er mjög einstaklingsbundin. Námsefnið, tilhögun námsins, aðferðafræðin 

og markmið kennslunnar eru sérsniðin að hverjum og einum.8 

  

                                                
6 Helga Sighvatsdóttir, „Áhrif tónlistariðkunar á heilastarfsemi.“ Tónar, september 2023. 
https://www.tonar.is/wp-content/uploads/2021/11/Ahrif-tonlistaridkunar-a-heilastarfsemi-1.pdf. 
7 Menntamálaráðuneytið, Aðalnámskrá tónlistarskóla, almennur hluti, (Reykjavík: Menntamálaráðuneytið, 
2000), bls.13 og 23. 
8 „Tónlistarsérkennsla,“ Tónstofa Valgerðar, október 2023. https://tonstofan.is/. 

2.2 Aðgengi barna með sérþarfir að tónlistarskólum 

Á Íslandi er opinber menntastefna grundvölluð á hugmyndum um menntun fyrir öll, sem er 

fjórða heimsmarkmið Sameinuðu þjóðanna. Lykilhugtak í þeirri hugmyndafræði er jafnt 

aðgengi að námi.9 Haustið 2019 voru haldnir fundir á vegum stýrihóps um menntun fyrir 

öll og haustið 2020 kom út skýrsla um niðurstöður þessara funda með viðauka um 

tónlistarskóla. Þar segir að hin síðari ár hafa margir skólar og starfsfólk þeirra leitast við að 

haga kennslu þannig að hún komi til móts við ólíka nemendur með ólíkar þarfir en að 

þessar áherslur virðast ekki jafn langt komnar í tónlistarskólum. Skýrslan vísar einnig í 

rannsókn fræðimannanna Moscardini, Barron og Wilson frá 2012 sem var gerð í 

Skotlandi.10 Í þeirri rannsókn kemur fram að jafnt aðgengi allra hópa nemenda að 

hljóðfæranámi sé í orði en ekki á borði. Það sé mikið misræmi milli hópa sem voru 

skilgreindir með þarfir á viðbótar stuðningi og höfundarnir spyrja sig því: „Who gets to 

play and who does not get to play?“11 

Árið 2008-2009 fékk menntamálaráðuneytið Anne Bamford, prófessor við University 

of the Arts London til að gera úttekt á list- og menningarfræðslu á Íslandi. Ein niðurstaða 

rannsóknar Bamford er sú að það þurfi að koma betur til móts við börn með sérþarfir 

varðandi námsframboð utan skóla, og þá sérstaklega í tónlist. Hún segir að framboð og 

aðgengi utan skóla virðist nægjanlegt en í raun séu mjög fá dæmi um tónlistarskóla, eða 

aðra listskóla sem leggja sérstaka áherslu á að höfða til nemenda með sérþarfir. Einnig 

segir Bamford mikin skort vera á hæfum kennurum til að kenna fötluðum nemendum og 

brýnir nauðsyn þess að auka sérþekkingu á listfræðslu fyrir börn með sérþarfir og bæta 

aðgengi þeirra að tónlistarmenningu og aðstöðu skóla til að taka á móti þeim. Einnig segir 

hún mjög fáa tónlistarskóla hafa tök á að bjóða nemendum með sérþarfir þjónustu. Í 

könnun Bamford kom fram að aðeins 46% tónlistarskóla hefðu sérstaka aðstöðu til að taka 

við nemendum með sérþarfir þótt 72% tónlistarskóla tækju við þeim nemendum. Í raun 

virtust afar fáir tónlistarskólar hafa sérstaka þjónustu eða kennsluaðferðir fyrir börn með 

sérþarfir. Niðurstaða Bamford er sú að þó mikið sé lagt uppúr því að tónlistarnám sé öllum 

aðgengilegt er hægt að gera betur, þá sérstaklega hvað varðar sérfræðiþekkingu svo 

                                                
9 UNESCO, „Education for for sustainable goals: learning objectives.“ UNESCO, nóvember 2023. 
https://www.unesco.org/en/articles/education-sustainable-development-goals-learning-objectives 
10 Moscardini, Lio, David S. Barron og Alastair Wilson, „Who gets to play? Investigating equity in 
instrument instruction in Scottish primary schools.“ International journal of inclusive education, 17, 6 
(janúar, 2012): 657. http://dx.doi.org/10.1080/13603116.2012.705338 
11 Lio Moscardini og fleiri, „Who gets to play? Investigating equity in instrument instruction in Scottish 
primary schools.“ 

þjónusta megi nemendur með mismunandi þarfir betur. Varðandi aðgengi barna með 

sérþarfir að tónlistarskólum leggur Bamford til að stofna ætti nefnd sem myndi stuðla að 

fjölbreytileika í listfræðslu og fylgjast með aðgengi að listnámi. Einnig leggur hún til að 

tónlistarskólar ættu að höfða til barna með sérþarfir með markvissari hætti.12 

Í rannsókn Eiríks Stephensen frá 201613 kemur fram að tónlistarskólar (rétt eins og 

aðrir skólar) séu íhaldssamar stofnanir og hafi lítt aðlagað sig að kröfum í almennum hluta 

aðalnámskrár tónlistarskóla um fjölbreytileika, sköpun og einstaklingsmiðun. Áhugasamir 

kennarar hafi borið upp slíkar breytingar en ekki hafi verið hlúð nægilega vel að 

starfsþróun þeirra. Þetta misræmi milli íhaldssemi skólanna og frumkvæðis kennara sé því 

áhyggjuefni. Ef breytingar eigi að festast í sessi þurfi að breyta menningu skólanna og efla 

forystu.14  

Á fundum svæðisþinga tónlistarskóla 2019 gerðu tveir frummælendur uppeldisgildi 

tónlistarnáms sérstaklega að umtalsefni.15 Gildi tónlistar sem miðils til sköpunar, leið til 

tjáningar, bættra samskipta og félagsfærni. Einn frummælandi taldi að í tónlistarnámi væru 

vannýtt tækifæri til að ná til nemenda á öllum aldri sem gengi illa að fóta sig í hefðbundnu 

námi grunn- og framhaldasskóla eða ættu í sálrænum eða félagslegum erfiðleikum.  

Í umræðum á fundunum kom fram að námskrár tónlistarskóla fyrir ákveðin hljóðfæri 

séu of sérhæfðar. Þar skortir að námskráin, sem og kennsluaðferðir og viðfangsefni taki 

tillit til margbreytilegra áhugasviða nemenda, færni þeirra og þroska þannig að námið þjóni 

öllum þeim sem sækjast eftir tónlistarnámi og jafnframt endurspegli þá staðreynd að 

einungis lítill hluti nemenda tónlistarskólanna stefnir að því að starfa við tónlist heldur að 

því að nýta hana til að auðga líf sitt. Einnig kom fram í umræðum að námskráin sé mjög 

prófamiðuð og að það þurfi að styrkja leiðsagnarmat í tónlistarnámi. Talið er löngu 

tímabært að endurskoða námskrár tónlistarskólanna. 

Á fundunum voru gerðar tillögur sem kveða m.a. á um að mótuð verði skýr stefna um 

aðgengi allra að tónlistarskólum í setningu laga um tónlistarskóla og endurskoðun 

aðalnámskrár tónlistarskóla. Einnig er farið fram á að komið verði markvisst til móts við 

                                                
12 Bamford, Anne, List- og menningarfræðsla á Íslandi (Reykjavík: Mennta- og menningarmálaráðuneytið, 
apríl 2011), bls.101. 
13 Eiríkur G. Stephensen, „Tónlistarskólakennsla á 21.öld: hvernig hafa kennarar beytt starfsháttum sínum á 
nýjum tímum?“ (Meistararitgerð, Háskólinn á Bifröst, 2016), 66-67 
14 Eiríkur G. Stephensen, „Tónlistarskólakennsla á 21.öld: hvernig hafa kennarar beytt starfsháttum sínum á 
nýjum tímum?“ 66-67. 
15 Edda Óskarsdóttir, Hermína Gunnþórsdóttir og Rúnar Sigurþórsson. Niðurstöður funda á vegum stýrihóps 
um menntun fyrir alla haustið 2019, Viðauki um tónlistarskóla. 

fjölbreyttar þarfir og áhuga allra nemenda við endurskoðun aðalnámskrár tónlistarskóla og 

við framkvæmd hennar auk þess sem hugað verði sérstaklega að námsmati með það að 

markmiði að efla fjölbreytni á mati á tónlistariðkun nemenda. Tillögurnar fara einnig fram 

á að aðgengi barna með sérþarfir að tónlistarnámi verði bætt sem og aðstaða tónlistarskóla 

til að taka á móti þeim. Jafnframt verði unnið að því að efla sérþekkingu á tónlistarnámi 

fyrir börn með sérþarfir.  

Í skýrslunni sem unnin var upp úr fundunum kemur fram að ábyrgð á framkvæmd 

þessara tillagna liggur fyrst og fremst hjá ríkinu og sveitarfélögum. Ábyrgðin á breytingum 

hvílir jafnframt á framkvæmd kennslu á skólum og samtökum kennara en efling 

kennaranáms fyrir tónlistarkennara verður ekki nema háskólarnir komi að því.16 

  

                                                
16 Edda Óskarsdóttir, Hermína Gunnþórsdóttir og Rúnar Sigurþórsson. Niðurstöður funda á vegum stýrihóps 
um menntun fyrir alla haustið 2019, Viðauki um tónlistarskóla. 

3.!Viðtöl 

Eftirfarandi eru niðurstöður tveggja viðtala sem ég tók við sérfræðinga með mikla 

fagþekkingu og mikla reynslu af tónlistarkennslu barna og einstaklinga með áskoranir 

og/eða fatlanir af ýmsu tagi. Ég vildi fá innsýn inn í þennan raunveruleika, heyra þeirra álit 

á aðgengi þessara nemenda að almennum tónlistarskólum, hverju tónlistarnám skilar til 

nemenda, viðhorf til tónlistarnáms og námsframvindu. Ég vildi einnig kynnast starfssemi 

þeirra betur, vita hvernig kennsluaðferðir þær nota í sínu starfi, hvernig þær vilja sjá 

þróunina til framtíðar, ráð sem þær hefðu fyrir starfandi tónlistarkennara og skóla til að 

koma til móts við nemendur með áskoranir og margt fleira.  

 

3.1 Valgerður Jónsdóttir 

Tónstofa Valgerðar er tónlistarskóli fyrir nemendur sem þurfa sérstakan stuðning vegna 

fatlana eða annara áskorana, Tónstofan er jafnframt eini slíki tónlistarskólinn á landinu. 

Valgerður Jónsdóttir er doktor í músíkmeðferð en hún lærði í Bandaríkjunum, í Noregi og í 

Danmörku. Hún er einn af þremur stofnendum Félags músíkmeðferðarfræðinga á Íslandi 

(Físmús) og er einnig fulltrúi Íslands í The European Music Therapy Confederation 

(EMTC), auk þess sem hún er menntaður píanókennari og tónmenntakennari. Valgerður 

stofnaði Tónstofuna árið 1986 og starfar þar í dag sem skólastjóri, tónlistarkennari og 

músíkmeðferðarfræðingur.17 

Tónstofan byrjaði sem sérdeild innan Tónmenntaskóla Reykjavíkur þar sem Valgerður 

starfaði við að kenna nemendum með ýmsar fatlanir. Að sögn Valgerðar voru sérdeildin og 

nemendur hennar ekki sýnileg í skólanum og tóku ekki þátt á tónleikum með öðrum 

nemendum en nemendur deildarinnar komu í tímana sína í sérstakt leiguhúsnæði þar sem 

deildin var staðsett. Valgerður segir það hafa verið ákjósanlegra strax frá upphafi að 

nemendurnir hefðu verið sýnilegri innan veggja skólans en ekki svona til hliðar á öðrum 

stað í öðru húsnæði. Meiri sýnileiki hefði gefið þeim tækifæri til að kynna sig og allt það 

góða sem hægt var að gera og gleðina og framfarirnar sem nemendur sýndu. Þessu 

samstarfi lauk um aldamótin 2000 en þá var mikilvægi þessa starfs að fólk með fötlun 

hefði aðgang að tónlistarnámi orðið ljóst og farið var að berjast fyrir því að Tónstofan yrði 

viðurkennd sem tónlistarskóli. Árið 2004 fékk Tónstofan viðurkenningu 

menntamálaráðuneytisins og varð þ.a.l. viðurkenndur tónlistarskóli. Nemendahópurinn var 

                                                
17 „Starfsfólk,“ Tónstofa Valgerðar, október 2023. https://tonstofan.is/ 

þá skilgreindur sem börn í forskóla sem var ekki raunin en með áframhaldandi baráttu fékk 

Tónstofan smám saman leiðréttingu á sinni stöðu. Síðasta breyting á þjónustusamningi var 

gerð árið 2012.  

Í Tónstofunni er tekið á móti nemendum á öllum aldri. Vikulega sækja um 140 

nemendur tíma og er aldursbilið rúmlega 60 ár. Aldur eða áskoranir stjórna því ekki hver 

kemur og biðlistinn er oft langur. Í náminu eru engar skuldbindingar, sumir koma að prófa 

og hætta strax en sumir eru ár eftir ár. Ólíkt hefðbundnum tónlistarskólum þá þurfa 

nemendur Tónstofunnar stöðugan stuðning í sínu námi, hraðinn er allt annar. Áhugi fólks 

er líka breytilegur, það er ekki endilega sótt um á ákveðið hljóðfæri heldur fær nemandinn 

tækifæri til að rannsaka hljóðfærasafnið sem tónstofan býður upp á. Nemandi byrjar 

kannski að vinna með slagverk og spilar þar á fyrstu tónleikunum og er svo allt í einu 

orðinn söngvari. Í Tónstofunni er þessi sveigjanleiki og kröfur um að ljúka grunnprófi 

innan einhvers ákveðins árafjölda eiga ekki við um nemendahópinn þar. 

Auk einkatíma eru starfandi samspilshópar í Tónstofunni. Sem dæmi má nefna 

Bjöllukór Tónstofunnar sem hefur verið starfrækur frá 1997 og gefið út tvo hljómdiska. Þar 

hafa allir bjöllu sem skiptir máli og er mikilvægur hluti af tónverkinu. Viðkomandi hefur 

því gríðarlega miklu hlutverki að gegna í hópnum. Þátttakandi í Bjöllukórnum kynnist 

tónlist af ýmsu tagi en eflir auk þess m.a. félagsfærnina, einbeitingu, tillitsemi og 

umburðarlyndi. 

Nemendur Tónstofunnar hafa komið fram á vegum Listar án landamæra, leikið með á 

Listahátíð Reykjavíkur og haldið tónleika í útlöndum svo eitthvað sé nefnt. Þau eru virk í 

samfélaginu og eru sýnileg. Eins og hefur komið fram þá er sýnileiki gríðarlega 

mikilvægur og er það m.a. tilgangur starfsins í Tónstofunni að vera sýnileg. Öll höfum við 

sterka þörf fyrir að á okkur sé hlustað og að fá að láta ljós okkar skína. 

Tónstofan heldur líka tónleika innanhúss en engin skylda er að koma fram og engar 

kröfur eru gerðar á kennara að þeir undirbúi nemanda fyrir tónleika. Kennarar meta sjálfir 

hvenær nemandinn er tilbúinn og muni njóta góðs af að koma fram; finni til stolts, finni að 

hann hafi staðið sig vel og njóti þess að fá lófatakið. Það er hægt að sníða tónleikaþáttinn 

að hverjum og einum t.d. með að nemandi bjóði bara sínum nánustu að koma að hlusta og 

upplifir þá ekki mögulegan kvíða við það að vera innan um ókunnuga. Viðfangsefnin á 

tónleikum eru löguð að hverjum og einum og þurfa ekki að vera flókin svo að nemandinn 

upplifi árangur og gleði. Það er möguleiki fyrir alla og það að geta staðið fyrir framan fólk 

og leikið tónlist er mjög stórt skref. Nemendur eru hvattir til að koma á tónleikana og 

hlusta og sjá hvernig allt fer fram. Það getur líka verið erfitt. En í smástígum skrefum hefst 

þetta og þegar kjarkurinn leyfir standa þau á sviðinu stolt og glöð og á sínum eigin 

forsendum. 

Valgerður bendir á fjölgreindarkenningu Howards Gardner sem segir að við höfum 

margskonar greindir en ein þeirra er tónlistargreind. 

 

Þó einstaklingur geti ekki tjáð sig munnlega eða þó vitsmunaþroski hans sé eitthvað skertur 
þá getur viðkomandi haft ótrúlega mikið tónnæmi. Sem sagt skert færni á einu sviði þarf 
ekki að þýða skerta færni á öðru sviði. Það er nauðsynlegt að vega og meta möguleika 
viðkomandi í tónlistarnáminu og finna leiðir sem henta hverjum og einum. Nemandi getur 
þannig sýnt ótrúlega mikið tónnæmi, upplifað mikla gleði í tónrænni tjáningu og tekið 
miklum framförum. Styrkur þeirra getur með öðrum orðum legið í tónlistinni.  

 

Valgerður lýsir kennslunni í Tónstofunni sem mjög nemandamiðaðri. Þar er fókusinn á 

styrkleika nemandans og hvað hann getur gert, ekki hvað hann getur ekki gert. Það er 

kennaranna að sjá til þess að viðeigandi kennsluaðferðum sé beitt og að námsefnið sé 

aðlagað að þroska, færni og áhugasviði nemandans. Nemandinn hefur frelsi til að kanna og 

skoða. Nemandi staðnæmist kannski við ákveðið hljóðfæri og kennari hugsar þá hvernig 

væri hægt að byggja upp nám barnsins á því hljóðfæri, hefur nemandinn nauðsynlega 

fingrafimi eða vöðvastyrk eða getur látið hendurnar vinna saman o.s.frv. Fyrsta skrefið er 

kannski bara að sitja með hljóðfærið fyrir framan sig og ef viðkomandi ræður ekki við að 

hreyfa hendina sína þá veitir kennarinn þann stuðning sem þarf til. Það er t.d. hægt að gefa 

merki á öxlina, taka um upphandlegg eða framhandlegg eða kennari getur lagt hendur 

nemandans á sínar þannig hann finni hreyfinguna. Það er alltaf hægt að finna leið. Þátttaka 

nemanda getur verið margbreytileg og þar eru margar leiðir til að fara. Ef viðfangsefnið er 

ákveðið lag getur nemandi tekið þátt t.d. með því að hlusta á kennarann spila, haldið 

grunntóni lagsins, spunnið í grunntóntegund lagsins eða kennari getur gefið nemandanum 

nokkra tóna til að vinna með. Kennari getur látið nemanda hafa hristu til að spila á, þá 

spilar kennari í hraða barnsins en ætlast ekki til þess að barnið spili í þeim hraða sem 

kennari hefur ákveðið að leika lagið. Mikilvægt er að kennarar aðlagi sig að færni 

nemandans og tryggi að hann upplifi árangur og þá fylgir því bæði gleði og stolt. Tónlistin 

hefur í eðli sínu ótrúlegan aðlögunarhæfileika þannig að það geta allir tekið þátt og staðið 

sig vel á eigin forsendum. 

Kennari byggir upp traust og reynir að búa til gleðilega tónlistarstund þar sem barnið 

upplifi sig sterkt, upplifi gleði og löngun til að koma aftur. Viðfangsefni hvers tíma eru 

mismunandi en megin áherslan er á nemandann sjálfan, tónlistina í nemandanum og 

hvernig hann tjáir sig tónrænt. Síðan er það hluti hvers og eins kennara að finna réttu 

leiðina að barninu, sjá hvar áhuginn liggur og útbúa kennsluefni, eða ekki. Sumir nota 

ekkert kennsluefni heldur gerist allt í gegnum spuna. Spuni gefur okkur frelsi til að vera 

við sjálf og miðla tilfinningum okkar. Allt kennsluefni er lagað að hverjum og einum, 

stundum er notast við útgefnar bækur en oftar en ekki er kennsluefnið búið til af kennurum. 

Það er hægt að útbúa námsefni þannig að nemandinn upplifi framfarir. Kennari getur t.d. 

útbúið bók fyrir nemandann með fimm lögum sem hann nær svo að klára og fer þá í bók 

númer tvö. Flest okkar hafa þessa þörf fyrir að ljúka einhverju, klára eitthvað. Það er góð 

tilfinning. 

Í umræðunni um aðgengi nemenda með fatlanir eða aðrar áskoranir að almennum 

tónlistarskólum segir Valgerður stjórnendur vera að vakna til lífsins og sjá mikilvægi þess 

að hafa þessa nemendur ekki neðst á biðlistunum heldur gefa þeim tækifæri. Það eru 

margir kennarar sem hafa fundist sig skorta leiðir eða tæki til að kenna nemanda með 

fatlanir eða aðrar áskoranir, fundið til óöryggis, ekki vitað hvernig á að bera sig að og 

gefist upp. Enda er kannski ekki við öðru að búast þar sem kennaraefni fá ekki í grunnnámi 

sínu næga innsýn eða reynslu í kennslu þessa nemendahóps.  

Sem þróun til framtíðar talar Valgerður um mikilvægi þess að boðið sé upp á nám í 

tónlistarkennslu fatlaðra. Ef ekki þá allavega einhverja áfanga, helst skylduáfanga, þannig 

að verðandi kennarar myndu fá einhverja grunnundirstöðu í því að kenna fólki með fötlun. 

Læri að meta áskoranir þeirra, að aðlaga námsefni og kennsluaðferðir. Kennsla af þessu 

tagi getur verið krefjandi en hún er einnig mjög gefandi og skapandi.  

Aðspurð hvetur Valgerður starfandi tónlistarkennara og tónlistarskóla til að taka 

hverjum og einum nemanda opnum örmum. Hvernig tökum við sem kennarar á móti 

nemanda sem við höfum fengið upplýsingar um að sé með einhverja skilgreinda fötlun? 

Við bjóðum hann hjartanlega velkominn, fögnum komu hans, kynnumst honum og 

byggjum upp traust en það skiptir gríðarlega miklu máli að nemandinn treysti kennara 

sínum. Nemandinn má ekki upplifa vanhæfni. Hann þarf að finna að viðfangsefnið er 

honum ekki um megn og að hann geti náð tökum á því. Það er starf tónlistarkennarans og 

tónlistarskólans að finna leiðir, að vera skapandi í starfi sínu með þennan ótrúlega miðil 

sem tónlistin er. Svo að allir sem vilja og hafa brennandi áhuga á tónlist fái tækifæri til 

þátttöku í henni.  

3.2 Inga Björk Ingadóttir 

Inga Björk er menntuð tónlistarkona og músíkmeðferðarfræðingur. Eftir að hafa lokið 

burtfararprófi í píanóleik lærði hún músíkmeðferð í Berlín á árunum 2001-2006. Hún kom 

heim 2011 og stofnaði Hljómu 2014, en það var alltaf draumur hennar að eiga eigin stofu 

til að geta sinnt meðferðinni. Inga Björk lýsir Hljómu sem músíkmeðferðarstöð og 

tónlistarskóla. Nemendur hennar koma þangað í sérkennslutíma, sem hún sinnir ásamt 

músíkmeðferðinni. Hún sinnir einnig hlutastarfi í tónlistarskólum í Hafnarfirði og í 

Kópavogi þar sem hún kennir sérkennslu. Einnig hefur hún sinnt tónlistarkennslu á 

leikskólum og haldið námskeið í Hljómu fyrir yngsta tónlistarfólkið þar sem þau fá að 

syngja, hreyfa sig og prófa ýmis hljóðfæri.  

Einstaklingar sem koma í músíkmeðferð eru mjög mismunandi og skoða þarf hvaða 

leiðir og grunneiginleikar tónlistar eru hentugir fyrir hvern og einn. Hvað talar til hvers og 

eins og hvað viðkomandi leitar í. Inga Björk reynir alltaf að fá einstaklinga til að spila 

sjálfa en það eru ekki allir með þá hreyfigetu eða spilafærni sem þarf til að plokka strengi 

eða slá á trommu, þar hjálpar meðferðarfræðingur skjólstæðing t.d. við að strjúka strengina 

eða músíkmeðferðarfræðingur spilar og skjólstæðingur syngur með eða hlustar. Þetta er oft 

samspil og spuni, nálgunin á hljóðfærin er mjög frjáls og einföld þannig hver sem er getur 

komið og nýtt sér meðferðina, viðkomandi þarf enga kunnáttu eða tónlistargáfu en að 

sjálfsögðu er líka frábært að fá músíkalska skjólstæðinga. 

Tónlistin er svo beinskeytt hún hittir okkur beint í hjartað. Inga Björk segir 

músíkmeðferð þess vegna oft henta svo vel þegar t.d. samtalsmeðferð hentar ekki. 

Tónlistin er í eðli sínu mjög heilandi, þó kennari sé bara að spila tónlist með barni sem er 

með kvíða, ADHD eða annað, þá óma þessir heilandi eiginleikar alltaf með.  

Í músíkmeðferð er allt einstaklingsbundið. Í Hljómu geta einstaklingar búið til texta, 

fókusað á hlustun, spunnið o.fl. auk þess sem tónlist getur einnig verið frábær miðill fyrir 

útrás. Útgangspunktur meðferðarinnar er oftast vellíðan eða að fá að tjá sig með hjálp 

tónlistar. Tónlistin eflir uppbyggilegu kraftana sem við höfum í okkur og getum nýtt okkur. 

Skjólstæðingurinn stjórnar ferðinni og músíkmeðferðarfræðingurinn fylgir og styður. 

Tónlistin dregur fram styrkleika hvers og eins. Hún getur hjálpað skjólstæðing að tengjast 

sjálfum sér betur, komast í betra flæði með sjálfum sér, bæta samskipti og/eða tjáningu, 

finna ró, bæta einbeitingu og minni. Hún eykur vellíðan og slær á kvíða. Tónlist er mjög 

tengd minningunum, maður getur framkallað hana í minningunni. Inga Björk segir það 

gera músíkmeðferð langvarandi, þó að meðferðinni sem slíkri sé lokið þá ómar hún áfram. 

Þegar einstaklingurinn sem nýtir sér meðferðina hugsar til baka getur hann kallað fram 

áhrifin. 

Inga Björk sinnir tónlistarsérkennslu í hlutastarfi í tónlistarskóla Hafnafjarðar og í 

tónlistarskóla Kópavogs. Hún segir börn með sérþarfir oft þurfa öðruvísi aðdraganda að 

tónlistarnámi. Tónlistarsérkennsla er mjög einstaklingsmiðuð leið og sem kennari verður 

maður einhvern veginn að sleppa tökunum, það er engin ein aðferð sem virkar á ákveðna 

greiningu. Hún telur markmið og væntingar kennarans til nemandans oft vera stóran hluta 

þess sem stendur í vegi fyrir að allt gangi upp. Kennari gerir kannski ráð fyrir einhverju 

eða sér eitthvað fyrir sér: á fyrsta ári þá gerist þetta og nemandinn lýkur þessu og verður 

kominn hingað. Svo er það kannski ekkert að fara gerast og þá verður maður bara að prófa 

eitthvað annað.  

Líkt og í Tónstofunni eru haldnir nemendatónleikar í Hljómu. Að sögn Ingu Bjarkar 

skemmtilegustu tónleikar sem hægt er að fara á.  

 
Þarna gerast kraftaverk, nemendur blómstra og stækka þvílíkt við þetta. Það er svo valdeflandi 
að standa fyrir framan hóp af fólki og koma fram og tjá sig. Það er ótrúlega valdeflandi að takast 
þetta skref, allir klappa fyrir þér og allir hlusta á þig. Nemendurinr eru kannski allan veturinn að 
undirbúa sig og treysta sér í þetta, því þetta er alveg risastórt. Það eru aldrei allir sem treysta sér 
eða vilja spila á tónleikum og þeir koma þá og hlusta á hina sem er líka rosalega gefandi og 
lærdómsríkt. Nemendurnir fá að velja hvort þau vilji spila á tónleikum og þá finnum við leið 
saman. Það er t.d. hægt að snúa baki í áhorfendur, útbúa upptöku til að sýna, bjóða vin í 
heimsókn eða bara spila fyrir foreldra sína. Það er alltaf hægt að finna leið. 

 

Tónlistarsérkennsla er ekki eitthvað sem er alltaf til staðar í tónlistarskólum, þ.e. að þar er 

ekki fagfólk með menntunina. Fæstir hljóðfærakennarar búa yfir mikilli þekkingu eða 

reynslu af að mæta nemendum með sérþarfir en Inga Björk segir alltaf vera kennara inni á 

milli sem eru sveigjanlegir og opnir og hafa tekið vel á móti nemendum með sérþarfir og 

aflað sér eigin reynslu. Það hafa alltaf einhver börn með sérþarfir slæðst inn í 

tónlistarskólana og haldist þar, þá helst ADD, ADHD og einhverfa en risastór hópur barna 

hefur verið útilokaður frá tónlistarskólum einfaldlega vegna þess að það hefur ekki verið til 

staðar önnur leið fyrir þessi börn að fara. Eins detta mörg börn úr forskólanum og fyrstu 

skrefunum í tónlistarskólanum vegna þess að þau þrífast ekki í því umhverfi. Það er líka 

stór hópur barna sem kemur ekki yfir höfuð. Foreldrarnir sækja ekki um ef þau hafa ekki 

trú á að barnið sitt þrífist í þessu umhverfi sem tónlistarskólinn er. 

Aðspurð segir Inga Björk að í samfélaginu virðist vera ákveðið viðhorf gagnvart 

tónlistarnámi, jafnvel smá hroki og snobb yfir hvað tónlist eigi að vera. Þessi ímynd að 

tónlist sé á einhverjum stalli og hvers vegna að vera að þessu ef að maður nær aldrei að 

vera á þeim stalli? En staðreyndin er sú að í raun er ekki svo stór hluti 

tónlistarskólanemenda sem fer atvinnuleiðina. Inga Björk segir einnig þróunina í 

grunnskólunum virkilega sorglega þar sem tónmennt sé almennt ekki jafn mikilvæg og hún 

var áður, þó að sjálfsögðu séu einhverjar undantekningar. Tónlistarkennsla ætti að vera 

hluti af skólagöngu hvers einasta barns en þá ekki endilega sú hlið á tónlistinni þar sem 

unnið er að því að verða sérfræðingur á eitt hljóðfæri. Sú hlið getur í raun verið frekar 

einhæf en nauðsynleg samt og við værum ekkert án hennar en það er mikilvægt að muna 

að sú hlið er bara lítill hluti af því sem að tónlist getur verið.  

Aðspurð um álit á aðgengi barna með ýmis konar sérþarfir að tónlistarnámi segir Inga 

Björk viðhorfsbreytingu vera lykilatriði. Það þarf viðhorfsbreytingar hjá skólastjórnendum 

og kennurum, helst samfélaginu í heild líka. Ef að kennari fær til sín nemanda sem getur 

með engu móti setið kyrr við píanóið eða staðið með fiðluna í hálftíma þá er hægt að gera 

svo margt annað, í raun hvort sem nemandinn er með sérþarfir eða ekki. Það er t.d. hægt að 

vinna með takt, líkamann eða syngja – röddin er persónulegasta hljóðfærið og það að 

syngja er ótrúlega góð leið til að tjá sig og tengjast sjálfum sér. Kannski tekur það 

nemandann tvö ár að treysta sér til þess að sitja við píanóið og þá er bara að sýna því 

skilning og virðingu. Það að kenna börnum með sérþarfir kennir kennurum mjög mikið, 

það er allt önnur nálgun. Skilningur og fræðsla leika þar lykilhlutverk, að fræðast um 

áskoranirnar sem nemendur glíma við, sýna þeim skilning og aðlaga námið svo það virki 

fyrir nemandann. Viðhorfsbreytingar sem fá foreldra til að sækja um í tónlistarskólanum, 

viðhorfsbreytingar sem verða til þess að foreldrar treysti skólanum til að finna réttu 

leiðirnar til að sinna barninu sínu.  

Spurð um ráð fyrir starfandi tónlistarskóla og tónlistarkennara hvetur Inga Björk 

skólastjórnendur til að víkka sjóndeildarhringinn. Einnig að vekja áhuga á þessari breiðu 

flóru og auka fræðslu í hverju áskoranirnar liggja, því oft liggur vandinn líka í 

vanþekkingu. Það þarf líka þor til að brjóta upp þetta þrönga box sem tónlistarnámið er. 

Klassíska flóran eyðileggst ekki við það að boxið sé opnað aðeins, það verður alltaf áhugi 

fyrir henni og það verða alltaf nemendur sem fara þá leið. Þetta snýst líka um fordóma, það 

þarf að efla umburðarlyndi og virðingu fyrir allskyns nemendum, leyfa sér að kynnast 

þessum veruleikum og opna sig fyrir þeim.  

Aðspurð vill Inga Björk að almenni tónlistarskólinn verði virkilega opinn fyrir alla og 

að skólarnir nái að sinna öllum þeim sem vilja stunda þar nám. Þá einnig að skólarnir verði 

sveigjanlegir varðandi stigsprófin, þau henta alls ekki öllum og að það sé í lagi fyrir 

nemanda að vera í skólanum í mörg ár og spila og spila en taka engin stigspróf. Enn fremur 

að skólarnir verði í stakk búnir til að mæta öllum þeim sem vilja koma og finni leiðir til 

þess að mæta öllum nemendum, og að sækja sér þá fagþekkingu sem þarf ef hún er ekki til 

staðar innanhúss.  

Það ættu allir að geta verið í tónlistarskóla á eigin forsendum. Eins og hefur margsinnis 

komið fram þá hefur tónlistin alla þessa eiginleika og býður upp á ótal tækifæri til að þjálfa 

svo margt. Það ættu að vera mannréttindi að fólk á öllum aldri geti fengið að njóta tónlistar 

á eigin forsendum. Og við þurfum mismunandi leiðir til þess, sumum hentar að fókusa á 

eitt hljóðfæri, öðrum að spinna, öðrum að flæða á milli o.s.frv. Tónlistin er eflandi á svo 

mörgum sviðum og skilar svo miklu til nemandans. Hún getur haft mikil áhrif á 

sjáfstraustið og sjálfsímyndina, það að vera sýnilegur og með eigin rödd sem er hlustað á er 

gríðarlega mikilvægt og stækkar sjálfið okkar mikið. Ekki síst mikilvægt fyrir fólk með 

sérþarfir af ýmsu tagi þar sem ekki er mikill vettvangur fyrir það, það fær ekki að heyrast 

mikið í þeim svona heilt yfir. Það er því ótrúlega gefandi fyrir einstakling sem glímir við 

einhverjar áskoranir að vera fullgildur meðlimur í samfélagi með eigin rödd sem er hlustað 

á. 

Lokaorð 

Rökin fyrir því hve mikilvæg tónlist og tónlistariðkun er ættu nú að vera orðin ljós. Öll þau 

áhrif sem hún hefur á andlegan þroska og líðan, sjálfstraust og sjálfsímynd eru ótrúleg. 

Hversu magnað er það að samsetning hljóða geti haft svona sterk áhrif á okkur?  

Í upphafi ritgerðarinnar velti ég því fyrir mér hvort að allir hafi sama aðgengi og fái 

sömu tækifæri til tónlistarnáms óháð áskorunum og fötlunum. Eftir heimildavinnu og 

viðtöl þykir mér það sorglegt að segja að niðurstaða mín er: nei, því miður. Það eru sláandi 

fréttir sem komu eiginlega ekki á óvart. En því þarf að breyta og þarf að taka á ýmsu. 

Viðhorf til tónlistarnáms og námsframvindu þurfa að breytast og fræðsla að aukast svo 

eitthvað sé nefnt. Auk þess þarf að efla tækni til sérkennslu í námi tónlistarkennara svo að 

verðandi kennarar fái einhverja grunnundirstöðu í því að kenna nemendum með fatlanir og 

aðrar áskoranir, eins og kom fram í báðum viðtölum og einnig í öðrum heimildum. Starf 

tónlistarskóla er ekki að framleiða maskínur sem verða að sigra tónlistarheiminn á met 

tíma. Tónlist er tjáning, allar tilfinningarnar, leikur, samtal og allt hitt líka. Ég held að það 

fari ekki milli mála að tónlistin býr í okkur öllum. Hjartað er bókstaflega okkar eigin 

staktgjafi.  

Það þarf að opna hugann, sýna virðingu og skilning. Áskorun eða fötlun þarf ekki að 

vera hindrun. Tónlist er svo ótrúlegur og dýrmætur miðill sem er hægt að teygja og toga á 

alla mögulega vegu þannig allir sem vilja geta tekið þátt. Það liggur í augum uppi að allir 

eiga að fá tækifæri til að stunda tónlistarnám á eigin forsendum.  

 

 
 
 
 
 
 
 
 
 
 
 



 

21 
 

Heimildaskrá 

 
Bamford, Anne. List- og menningarfræðsla á Íslandi. Reykjavík: Mennta- og 

menningarmálaráðuneytið, 2011. 
 
Edda Óskarsdóttir, Hermína Gunnþórsdóttir og Rúnar Sigurþórsson. Niðurstöður funda á 

vegum stýrihóps um menntun fyrir alla haustið 2019, Viðauki um tónlistarskóla. 
1.október 2020. 

 
Eiríkur G. Stephensen. „Tónlistarskólakennsla á 21.öld: hvernig hafa kennarar beytt 

starfsháttum sínum á nýjum tímum?“ Meistararitgerð. Háskólinn á Bifröst, 2016. 
https://skemman.is/bitstream/1946/26779/1/Eirikur%20G.%20Stephensen.pdf  

 
Gula, Drew. „The psychology of music.“ Soundstripe, september 2023. 

https://www.soundstripe.com/blogs/the-psychology-of-music 

 
UNESCO. „Education for for sustainable goals: learning objectives.“ UNESCO, nóvember 

2023. https://www.unesco.org/en/articles/education-sustainable-development-goals-
learning-objectives  

 
Helga Sighvatsdóttir. „Áhrif tónlistariðkunar á heilastarfsemi.“ Tónar, september 2023. 

https://www.tonar.is/wp-content/uploads/2021/11/Ahrif-tonlistaridkunar-a-
heilastarfsemi-1.pdf 

 
Menntamálaráðuneytið. Aðalnámskrá tónlistarskóla, almennur hluti. Reykjavík: 

Menntamálaráðuneytið, 2000. 
 
Moscardini, Lio, David S. Barron og Alastair Wilson. „Who gets to play? Investigating 

equity in instrument instruction in Scottish primary schools.“ International journal of 
inclusive education, 17, 6 (janúar, 2012): 657. 
http://dx.doi.org/10.1080/13603116.2012.705338 

 
„Tónstofa Valgerðar.“ Tónstofa Valgerðar, október 2023. https://tonstofan.is/  

 
Svava Jónsdóttir. „Að opna augun fyrir tónlist – viðtal við Helgu Rut Guðmundsdóttur.“ 

Skólavarðan, 2.tbl (haust 2022): 20-21. Sótt 1.semptember af:  
https://www.ki.is/um-ki/utgafa/frettir-og-pistlar/skolavardan/2022/ad-opna-augun-fyrir-

tonlistaridkun/ 
 



 

22 
 

Viðtöl: 

 

Inga Björk Ingadóttir. 2023. Viðtal höfundar við Ingu Björk Ingadóttur, 

músíkmeðferðarfræðing,tónlistarkonu, tónlistarkennara og stofnanda Hljómu. Tekið 11. 

október 2023.  

 

Valgerður Jónsdóttir. 2023. Viðtal höfundar við Valgerði Jónsdóttur, doktor í 

músíkmeðferðarfræði, tónlistarkonu, tónlistarkennara og stofnanda og skólastjóra Tónstofu 

Valgerðar. Tekið 13. október 2023. 

 


